
Ishvaraproktam Shivaprasadakaranam 2

ઈશ્વરપ્રોક્તં શિવપ્રાસાદકરણમ્ ૨

(શિવરહસ્યાન્તર્ગતે મહાદેવાખ્યે)

- શિવગૌરીસંવાદે -

ઈશ્વર ઉવાચ ।
કૈલાસાચલસઙ્કાશં ગોપુરાવલિભાસુરમ્ ।
પ્રાકારવરશોભાઢ્યં મહામણ્ટપસુન્દરમ્॥ ૧॥
પર્યન્તરાજદ્વૃષભં  ચિત્રવિદ્રુમવેદિકમ્ ।
ગવાક્ષતોરણયુતં વલભીકુલભૂષિતમ્॥ ૨॥
નાનાદ્રુમલતોપેતં વાપીકૂપશતાવૃતમ્ ।
સરોભિઃ ફુલ્લકલ્હારકમલોત્પલમણ્ડિતૈઃ॥ ૩॥
નાનાવિહગશોભાઢ્યં નૃત્યચ્છિખિલાકુલમ્ ।
કૃત્વા  નગોર્ધ્વશિખરજાલજાલકિતામ્બરમ્॥ ૪॥
રમ્યનિર્ઝરકં મઞ્જુરઙ્ગવલ્લીવિચિત્રિતમ્  ।
તન્મધ્યે મમ દેવેશ કુર્યાત્પ્રાસાદમુન્નતમ્॥ ૫॥
શતં સહસ્રમયુતં સ્તમ્ભકુમ્ભવિરાજિતમ્ ।
વેદિકાપટ્ટિકોપેતં ચિત્રવિદ્રુમપુત્રિકમ્॥ ૬॥
પ્રતોલીવલભીનિર્યદ્ધારાસારગૃહાન્તરમ્ ।
પુષ્પમાલાપરિક્ષિપ્તં ધૂપદીપવિરાજિતમ્॥ ૭॥
મધ્યે સિહ્માસનયુતં ડોલાસ્તરણશોભિતમ્ ।
વિતાનશોભિતોર્ધ્વાન્તમુપધાનશતાવૃતમ્॥ ૮॥
તસ્મિન્નાસનપર્યઙ્કે મૂર્તિ  સોમાં મહેશ્વરિ ।
ત્રિણેત્રાં ચારુચન્દ્રાર્કાં ત્વત્સહાયાં સુશોભનામ્॥ ૯॥

સ્કન્દાન્વિતાં નીલકણ્ઠાં ત્રિપુણ્ડ્રપરિશોભિતામ્ ।
પ્રતિષ્ઠાપ્ય ચ કૈલાસપ્રાસાદે પરમેશ્વરિ॥ ૧૦॥
સ યત્ફલમવાપ્નોતિ તદેકાગ્રમનાઃ શ‍ૃણુ ।
સૂર્યકોટિપ્રતીકાશૈર્યાનૈઃ કૈલાસસપ્રભૈઃ॥ ૧૧॥
ઔમં કૌમારમૈશાનં વૈષ્ણવં બ્રાહ્મમેવ ચ ।
પ્રાજાપત્યં મહાતેજોજનોલોકં મહસ્તથા॥ ૧૨॥
ઐન્દ્રમાસાદ્ય ચેન્દ્રત્વં કૃત્વા  કલ્પાયુતં દિવિ ।
મન્વન્તર પરીવૃત્તં યાવદિન્દ્રશતં શિવે॥ ૧૩॥
ભુક્ત્વા ચૈવ ભુવર્લોકભોગાન્ દેવસુદુર્લભાન્ ।
યાવદાયુર્બ્રહ્મણોઽયં વસેત્ કૈલાસપર્વતે॥ ૧૪॥
મેરુમાસાદ્ય દેવાનાં ભવનેષુ પ્રમોદને ।
કિમ્પુરુષાપ્સરોલોકે યક્ષવિદ્યાધરાલયે॥ ૧૫॥
ભુક્ત્વા ભોગાન્ સ વિપુલાન્ પદે સ્યાદૈચ્છિકે ભુવિ ।
આખણ્ડલાધિકો ભૂયાત્ મહીમણ્ડલમણ્ડનઃ॥ ૧૬॥
એકછત્રાધિપો રાજા ભવેદ્વીજિતચામરઃ ।
જાતિસ્મરો ભવેદ્ભૂમ્યાં કૃત્વા  ધર્મં શિવસ્ય તુ॥ ૧૭॥
પુનર્મદ્ગણપો ભૂયાન્નાસ્યાન્તો ધર્મવર્ત્મનઃ ।
મન્દિરાદ્રિં  (મન્થરાદ્રૌ મન્દરાદ્રૌવા) પ્રકુર્વીત મમ પ્રાસાદમુત્તમમ્॥ ૧૮॥
શિખરાયુત સંયુક્તં પ્રાસાદં દિવ્યવેદિકમ્ ।
રુદ્રાવતારક્રીડાભિરપ્સરોગણચિત્રિતમ્॥ ૧૯॥
દેવદાનવગન્ધર્વપ્રતિમાપરિશોભિતમ્ ।
સન્તાનપારિજાતાદિમન્દરાદ્યૈરલઙ્કૃતમ્॥ ૨૦॥
દેવોદ્યાનોદ્ભવૈર્વૃક્ષૈઃ સમન્તાદુપશોભિતમ્ ।
સુધાવિચિત્રિતાઃ સર્વાઃ કારયેત્પ્રતિમાઃ શુભાઃ॥ ૨૧॥
રઞ્જિતાઃ પઞ્ચવર્ણૈશ્ચ તત્પ્રાસાદે વિશેષતઃ ।
મમ દેવ્યા ગણેશસ્યસ્કન્દભૈરવનન્દિનઃ॥ ૨૨॥
વૃષાગ્રે ચારુશ‍ૃઙ્ગૈશ્ચ  શોભિતં કારયેન્નરઃ ।
તત્પ્રાસાદે મહાપીઠે પુષ્પમાલાવિરાજિતે॥ ૨૩॥

ગન્ધધૂપદિવિતતે દીપમાલાકૃતાન્તરે ।
નૃત્તમાનં ત્રયાનેત્રં(? ) સોમં સોમાર્ધશેખરમ્॥ ૨૪॥
મત્પાર્શ્વે ત્વાં મહાદેવીં  પશ્યન્તીં  મત્પદામ્બુજમ્ ।
કૃત્વા  ભક્ત્યા પ્રતિષ્ઠાપ્ય સ મે પ્રિયતરો ગણઃ॥ ૨૫॥
મન્દરાદ્રિપ્રતીકાશૈર્વિમાનૈર્વિશ્વતોમુખૈઃ     ।
હાવભાવસમાયુક્તરુદ્રાણીનૃત્તનિર્ભરૈઃ॥ ૨૬॥
ગત્વા શિવપુરં દિવ્યં ભુક્ત્વા ભોગાનનુત્તમાન્ ।
જ્ઞાન યોગં સમાસાદ્ય ગાણા(ણ)પત્યં લભેન્નરઃ॥ ૨૭॥
યઃ કુર્યાન્મેરુનામાનં પ્રાસાદં મે મહેશ્વરિ ।
સહસ્રશ‍ૃઙ્ગસંયુક્તસ્તમ્ભસાહસ્રસંયુતમ્ ॥ ૨૮॥
વેદિકાતોરણોપેતં વલભીજાલિકાન્વિતમ્ ।
દિક્પાલૈર્દેવસઙ્ઘૈશ્ચ  તત્તદ્વર્ણાયુધાન્વિતૈઃ॥ ૨૯॥
કલ્પિતં શિલ્પિવર્યૈશ્ચ પ્રાસાદાન્ત પીઠકે ।
ધૂપદીપસુમામોદપ્રસારિતદિગન્તરે॥ ૩૦॥
વામદક્ષિણપાર્શ્વે(ર્શ્વ)સ્ય વિષ્ણુબ્રહ્માદિસેવિતામ્ ।
ઉમાન્વિતાં મમૈવેશિ મૂર્તિ  સંસ્થાપ્ય પૂજયેત્॥ ૩૧॥
સ યત્ફલમવાપ્નોતિ ન તત્સર્વાં મહામખૈઃ ।
સર્વયજ્ઞતપોદાનસર્વતીર્થેષુ યત્ફલમ્॥ ૩૨॥
લબ્ધ્વા વિમાનવર્યેણ જિતસૂર્યેણ યાતિ મામ્ ।
નિષધં નામતઃ કુર્યાત્ પ્રાસાદં ભક્તિમાન્નરઃ॥ ૩૩॥
સહસ્રશિખરોપેતં શુભકુમ્ભસમન્વિતમ્ ।
વલભીકુલસઞ્છન્નં તોરણારુણમણ્ડિતમ્॥ ૩૪॥
વેદિકાપટ્ટિકોપેતં મુનિવર્યૈશ્ચ શોભિતમ્ ।
વૈખાનસૈર્વાલખિલ્યૈર્દેવગન્ધર્વશોભિતમ્॥ ૩૫॥
તાદૃગ્વિધસુધાક્લૃપ્તમૂર્તિભિઃ   પરિશોભિતમ્ ।
તત્રાસને સુખાસીનં ચન્દ્રખણ્ડજટાલકમ્॥ ૩૬॥
ત્રિપુણ્ડ્રભાલં માં દેવિ યોગપટ્ટસનોજ્જ્વલમ્ ।

ચિન્મુદ્રાદ્રાવિતાજ્ઞાનં મુનીનાં ભાવિતાત્મનામ્॥ ૩૭॥
સંવૃતં મુનિભિસ્તત્ર નતપ્રાઞ્જલિભિઃ શિવે ।
કૃત્વા  મે દક્ષિણમૂર્તિ  વટમૂલે પ્રતિષ્ઠિતામ્॥ ૩૮॥
દેવલોકં પાનવર્યૈઃ સહયુક્તૈર્વિરાજિતૈઃ   ।
વિમાનૈશ્ચન્દ્રતારૈશ્ચ વૃતમપ્સરસાં ગણૈઃ॥ ૩૯॥
ભુક્ત્વાથ સુચિરઙ્કાલં દેવભોગાનનુત્તમાન્ ।
અભૂતં દેવિ પશ્ચાન્મે જ્ઞાનમૈશ્વરમુત્તમ્॥ ૪૦॥
લબ્ધ્વા મય્યેવ લીયેત ભક્તિયુક્તઃ પ્રમુચ્યતે ।
કુર્યાદ્વા યઃ શિવે ભક્ત્યા હિમશૈલાખ્યમુત્તમમ્॥ ૪૧॥
પ્રાસાદં પરયા ભક્ત્યા દિવ્યસ્તમ્ભશતૈર્યુતમ્ ।
જાલિકામાલિકામધ્યસ્તમ્ભકુમ્ભશતવૃતમ્॥ ૪૨॥
વેદિકાતોરણોપેતં દિવ્યપીઠમનોહરમ્ ।
ધૂપદીપાવૃતં પુષ્પમાલામુદિતમેદુરમ્॥ ૪૩॥
નન્દિભૃઙ્ગિમહાકાલમૂર્તિભિઃ    પરિશોભિતમ્ ।
તિષ્ઠન્તં માં તત્ર મૂર્તિં  કૃત્વા  વૃષમુખે કરમ્॥ ૪૪॥
સોષ્ણીષં સોમમકુટં પુષ્પાપીડમુમાન્વિતમ્ ।
પ્રતિષ્ઠાપ્ય લભેદ્ગૌરિ વિમાનં સાર્વગામિકમ્॥ ૪૫॥
હિમશૈલોપમૈર્યાનૈર્ભુક્ત્વા દેવ પુરે સુખમ્ ।
નન્દનાદિવને દેવિ પીત્વાઽમૃતમનુત્તમમ્॥ ૪૬॥
સ્રગ્ગન્ધવાસોવિભ્રાજદપ્સરોભિઃ પ્રમોદતે ।
યાવદિન્દ્રાયુતં દેવિ પશ્ચાન્મે ગણપો ભવેત્॥ ૪૭॥
નીલાદ્રિશિખરાખ્યં વા પ્રાસાદં તોરણાન્વિતમ્ ।
વેદિકાપટ્ટિકોપેતં ગોપાનસિ વિરાજિતમ્॥ ૪૮॥
પઞ્ચાશત્સ્તમ્ભસંવીત ચિત્રવિદ્રુમપુત્રિકમ્ ।
વિરાજિતવૃષાગ્રં ચ ધૂયમાનપતાકકમ્॥ ૪૯॥
(વિરાજિત વૃષાધીશધૂયમાનપતાકકમ્) ॥ ૪૯॥
વેણુવીણારવાનેકસમધૂપાદિદીપિતમ્ ।
પીઠે દેવિ પ્રતિષ્ઠાપ્ય ગજધ્નીં  મૂર્તિમવ્યયામ્  ॥ ૫૦॥

ત્રિણેત્રચારુચન્દ્રાર્કા ગજમસ્તલસાઙ્ઘ્રિકામ્  । (ગજમસ્તલસત્પદામ્)
વિદીપિતમહાશૂલકરાં દંષ્ટ્રાઙ્કુરાસ્યકામ્  ॥ ૫૧॥
યાનૈર્વૃષયુતૈર્દેવિ તિષ્ઠેદ્ધિ પરમેષ્ઠિનઃ ।
લોકે ભોગયુતો ધીમાનધીતે જ્ઞાનમુત્તમમ્॥ ૫૨॥
પશ્ચાત્તેનૈવ માં પ્રાપ્ય બ્રહ્મણા પરિમુચ્યતે ।
વૃષભાખ્યં હિ યઃ કુર્યાત્પ્રાસાદં પરમેશ્વરિ॥ ૫૩॥
મણ્ટપં વા સુવિહિતં સ્તમ્ભકુમ્ભશતાવૃતમ્ ।
રાજદ્વૃષાગ્રકલશં  પુષ્પમાલાપરિષ્કૃતમ્॥ ૫૪॥
તત્ર પીઠે કાલહરં માં પ્રતિષ્ઠાપ્ય શઙ્કરિ ।
કાલસ્ય મકુટે પાદહસ્તશૂલેન તાડિતમ્॥ ૫૫॥
(વિધ્યન્તંકાલમકુટે શૂલેનાથ નિજઙ્ઘ્રિણા ) ॥ ૫૫॥
કાલં ચ પતિતં ચાગ્રે ઉગ્રં માં ચન્દ્રશેખરમ્ ।
દંષ્ટ્રાકરાલવદનં  કૃત્વા  બેરં લભેન્નરઃ॥ ૫૬॥
ગાણા(ણ)પત્યં પ્રિયં મે સ્યાત્ વિમાનેનાર્ક ભાસ્વતા (રોચિષા) ।
ગત્વા શિવપુરં દેવિ જ્ઞાનં લબ્ધ્વા વિમુચ્યતે॥ ૫૭॥
મહેન્દ્રાખ્યં તુ યઃ કુર્યાત્ પ્રાસાદં પરમેશિતુઃ ।
નાનાલઙ્કારશોભાઢ્યં સ્તમ્ભકુમ્ભશતા વૃતમ્॥ ૫૮॥
ગવાક્ષપઙ્ક્તિ  મધ્યસ્થાં શિખરપ્રકરાન્વિતમ્ ।
વેદિકાદ્વારવિહિતં દૃષદ્ભિઃ પિહિતં દૃઢૈઃ॥ ૫૯॥
તસ્મિન્નાસનવર્યે માં પ્રતિષ્ઠાપ્ય ત્વયા સહ ।
મૂર્તિં  કૃત્વા  તામ્રમયીં  રાજતીં  સ્વર્ણનિર્મિતામ્  ॥ ૬૦॥
ચન્દ્રાપીડાં ત્રિણયનાં મન્દસ્મિતમનોહરામ્ ।
વામદક્ષિણભાગે મે ગણેશગુહસંયુતામ્॥ ૬૧॥
સ ફલં લભતે મર્ત્યો ભુવિ ભાગ્યસમન્વિતઃ ।
પુત્રપૌત્રૈર્યુતો દારૈર્વંશલક્ષસમન્વિતઃ॥ ૬૨॥
કાવ્યસંશોભિયાનેન પુષ્પમાલાવિરાજતા ।
કૈલાસં દક્ષિણં પ્રાપ્ય યક્ષેન્દ્રાર્ચિતભોગભુક્   ॥ ૬૩॥

પ્રાસાદં હેમ કૂટાખ્યં કૃત્વા  સ્તમ્ભશતાન્વિતમ્ ।
ગવાક્ષશિક્ષાવિતતં ત્ર્યક્ષપ્રીતિકરં શિવે॥ ૬૪॥
સંરાજદ્વેદિકા કુમ્ભપતાકાવલિશોભિતમ્ ।
તત્ર સિહ્માસનાસીનમર્ધનારીશ્વરં હિ મામ્॥ ૬૫॥
પ્રતિષ્ઠાપ્ય લભેન્મુક્તિં  ભુઙ્ક્તે ભોગાનનુત્તમાન્ ।
વિષયાન્ વિષવત્ ત્યક્ત્વા નિઃશેષં મામવાપ્નુયાત્॥ ૬૬॥
હેમ્ના વા રાજતેનાપિ તામ્રકાંસ્યસુપિત્તલૈઃ ।
મણિભિઃ સ્ફટિકૈર્વાપિ વિદ્રુમૈર્વા મહેશ્વરિ॥ ૬૭॥
આઢ્યો વા દ્રવ્યરહિતો ભક્ત્યા કુર્યાચ્છિવાલયમ્ ।
મૃન્મયાત્કોટિગુણિતં પુણ્યં સ્યાદ્દારુભિઃ કૃતે॥ ૬૮॥
કોટિકોટિગુણં પુણ્યં મૃત્કાષ્ટાદિષ્ટકામયમ્ ।
ત્રિગુણં ચેષ્ટકાદિભ્યઃ શૈલૈર્દેવિ શિવાલયમ્॥ ૬૯॥
દૃષદ્ભિઃ કૃષ્ણવર્ણૈશ્ચ તતઃ કોટિગુણં ભવેત્ ।
મૃચ્છૈલયોઃ સમં જ્ઞેયં ફલમાઢ્યદરિદ્રયો॥ ૭૦॥
વને વાપિ નદીતીરે પુણ્યપર્વતમૂર્ધસુ
તીરે નદીપતેર્દેવિ ભક્ત્યા કુર્યાચ્છિવાલયમ્॥ ૭૧॥
સ્થાવરં શિવલિઙ્ગસ્ય  ગૃહે વા પુરુષાધિકમ્ ।
ન કાર્યમાલયં દેવિ ચરલિઙ્ગસ્ય  શઙ્કરિ॥ ૭૨॥
યત્ર ક્વાપિ શિવે ભક્ત્યા કુર્યાચ્છૈલૈઃ શિવાલયમ્ ।
જીર્ણં વા પતિતં વાપિ ખણ્ડિતં સ્ફુટિતં તથા॥ ૭૩॥
પૂર્વવત્કારયેદ્યુક્તઃ સર્વસ્માલ્લભતે ફલમ્ ।
નવાદપિ મહાદેવિ જીર્ણોદ્ધારઃ પ્રશસ્યતે॥ ૭૪॥
પ્રાસાદં ગોપુરં વાપિ પ્રાકારં મણ્ટપં તથા ।
કર્તુરભ્યધિકં પુણ્યં લભતે નાત્ર સંશયઃ॥ ૭૫॥
ભક્ત્યા વિત્તાનુસારેણ કુર્યાત્પ્રાસાદસઞ્ચયમ્ ।
અલ્પે મહતિ વા પુણ્યં સમમાઢ્યદરિદ્રયોઃ॥ ૭૬॥
વિત્તશાઠ્યેન યઃ કુર્યાત્પુણ્યમાઢ્યોઽપિ માનવઃ ।
ન સ તત્ફલમાપ્નોતિ પ્રલોભાક્રાન્તમાનસઃ॥ ૭૭॥

તસ્માન્મદાલયં દેવિ કુર્યાદ્વિત્તમવઞ્ચયન્ ।
અષ્ટેષ્ટકાભિરપિ વા કુર્યાદેવ શિવાલયમ્॥ ૭૮॥
પ્રસાદાર્થં મહેશસ્ય પ્રાસાદં પરમેશ્વરિ ।
તથૈવાન્યસ્ય કરણે સાહાય્યમપિ વા સ્વયમ્॥ ૭૯॥
વાચા ધનેન વા દેવિ સ્વસ્યાશક્તૌ સદા શિવે ।
કુર્યાદ્વઘ્નકરો (કુયદ્વિઘ્નં નરો) યસ્તુ નરકે પચ્યતે ચિરમ્॥ ૮૦॥
યાવદ્બ્રહ્મશતં ગૌરિ યઃ શિવાલયભઙ્ગકૃત્  ।
કિં  પૂર્ણે બહુનોક્તેન ભક્ત્યા વિત્તાનુસારતઃ॥ ૮૧॥
કુર્યાદ્દેવિ શિવક્ષેત્રં જન્મ પ્રાપ્યેહ માનવમ્ ।
વાપીકૂપકરા યે સ્યુસ્તટાકં વા શિવાલયે॥ ૮૨॥
યાવત્તદ્વિદુતોયાનાં સહસ્રપરિવત્સરમ્ ।
(યાવન્તો બિન્દવસ્તત્ર તાવદ્વર્ષસહસ્રકમ્) ।
સુધાસાગરમધ્યસ્થો નિવસેત્ સ પિતામહૈઃ(હઃ) ॥ ૮૩॥
વનવાટીકરો યસ્તુ પુષ્પાર્ચાયા(યૈ) મહેશ્વરિ ।
એકં બિલ્વતરું વાપિ રોપયેદ્યઃ શિવાલયે॥ ૮૪॥
યાવત્તત્પત્રકુસુમં બીજમૂલફલાનિ ચ ।
તાવદ્વર્ષસહસ્રાણિ મમ લોકે મહીયતે॥ ૮૫॥
ઉત્સવાર્થં મહેશસ્ય વાહનાનિ ચ કારયેત્ ।
ગજમશ્વં ભૂતગણં વૃષં ચાપિ મહેશિતુઃ॥ ૮૬॥
સૌવર્ણં રાજતં વાપિ દારુણા રઙ્ગચિત્રિતમ્  ।
કૃત્વા  ભવેદ્ગણેન્દ્રોઽસૌ મમ કૈલાસમૌલિગઃ॥ ૮૭॥
રથં ચ મમ દેવેશિ ધ્વજકુમ્ભપરિષ્કૃતમ્ ।
સહસ્રશતચક્રં વા દશચક્રં મનોહરમ્॥ ૮૮॥
ઉત્તમં શતચક્રં સ્યાત્ દશચક્રં તુ મધ્યમમ્ ।
અધમં ષટ્ચતુશ્ચક્રં રથં શિલ્પવિદો વિદુઃ॥ ૮૯॥
તાદૃક્કલાચિત્રિતં ચ પુષ્પમાલાપરીવૃતમ્ ।
કદ્ભિર્દેવ(ર્દેવ)ગન્ધર્વૈર્બ્રહ્મસારથિમુન્નતમ્॥ ૯૦॥

IshvaraproktaMshivaprAsAdakaraNam2.pdf 7



ઈશ્વરપ્રોક્તં શિવપ્રાસાદકરણમ્ ૨

કૃત્વા  મલ્લોકમાપ્નોતિ પુનરાવૃત્તિવર્જિતમ્   ।
ગૃહોત્સવાર્થે કુર્વીત પુરુષોઽર્ધરથં શિવે॥ ૯૧॥
ઈશ્વર ઉવાચ ।
મદાલયં (શિવાલયં) યઃ પરમેશ્વરસ્ય
કરોતિ લોષ્ટૈરપિ ભક્તિયુક્તઃ ।
કૈલાસમાયાતિ વિમાનવર્યૈઃ
સુરેન્દ્રપદ્મોદ્ભવવિષ્ણુવન્દ્યઃ॥ ૯૨॥
બાલ્યે ચ કાષ્ઠેન શિવં ચ કૃત્વા
મૃદાપિ વા પાંસુભિરેવ લિઙ્ગમ્  ।
સમ્પૂજ્ય પુણ્યૈર્લભતે ગણેન્દ્રતાં
ભક્ત્યા કૃતત્વાદગણય્ય પુણ્યમ્॥ ૯૩॥
પ્રાસાદ પ્રકરં મહેશસદને કૃત્વા  પ્રસાદં લભેત્
શમ્ભોર્મુખ્યગણેન્દ્રતામુપગતો મન્દાર(વૃન્દાર)વૃન્દાર્ચિતઃ   ।
તસ્મિન્નીશ્વરમૂર્તયઃ સુવિહિતાઃ સંસ્થાપ્ય મેઘાયુતં
પુણ્યં પ્રાપ્ય સ મોદતે ગિરિસુતે પાતાદિશકોજ્ઝિતઃ॥ ૯૪॥
યો વાહનાનિ રુચિરાણિ ગજાંશ્ચ  ભૂત-
કૈલાસવર્યમગજે પ્રકરોતિ ભક્ત્યા ।
દિવ્યં સુધાંશુવરદીધિતિ સન્નિભાઙ્ગ
લબ્ધ્વા શિવે મમ નિવસેત ગણેન્દ્રમ્॥ ૯૫॥
કૃત્વા  રથાધિપતયે વરચારુચક્ર -
પ્રોદ્યત્પતાકકનકોત્તમકુમ્ભમૌલિમ્ ।
વેદાશ્વસારથિવિધિં  રથમીશમૂર્તિં
સંસ્થાપ્ય કર્ષતિ મહોત્સવકરઃ સ મુક્તઃ॥ ૯૬॥
॥ ઇતિ શિવરહસ્યાન્તર્ગતે ઈશ્વરપ્રોક્તં શિવપ્રાસાદકરણં ૨ સમ્પૂર્ણમ્॥
- ॥ શ્રીશિવરહસ્યમ્ । મહાદેવાખ્યઃ એકાદશમાંશઃ । અધ્યાયઃ ૭ પ્રાસાદકરણમ્ । ૧-૯૬॥

- .. shrIshivarahasyam . mahAdevAkhyaH ekAdashamAMshaH . adhyAyaH 7

prAsAdakaraNam . 1-96..

Notes:

ઈશ્વરપ્રોક્તં શિવપ્રાસાદકરણમ્ ૨

Upon being asked by Devī દેવી; Śiva શિવ describes the procedure andmerits of construction,

reconstruction and resurrection i.e. jīrṇoddhāra જીર્ણોદ્ધાર of ŚivaPrāsāda શિવપ્રાસાદ i.e.

Śivālaya શિવાલય. He mentions about installation of the Sthāvara સ્થાવર and Cara ચર
Śivaliṅga શિવલિઙ્ગ  and His 25 Forms i.e. PañcaviṃśaMūrti પઞ્ચવિંશમૂર્તિ    .

